Proffwydoliaeth yn yr ysgrifau sanctaidd
Darllen: 2 Pedr 1:12-19
12 Felly dw i'n mynd i ddal ati drwy’r adeg i’ch atgoffa chi o'r pethau yma. Dych chi'n eu gwybod eisoes, ac mae gynnoch chi afael cadarn yn y gwirionedd. 13 Ond dw i’n teimlo cyfrifoldeb i ddal ati i’ch atgoffa chi tra dw i'n dal yn fyw. 14 Dw i'n gwybod fod fy amser yn y corff yma ar fin dod i ben. Mae'r Arglwydd Iesu Grist wedi dangos hynny'n ddigon clir i mi. 15 Felly dw i eisiau gwneud yn siŵr y byddwch chi'n dal i gofio'r pethau yma ar ôl i mi farw. 
16 Dim dilyn rhyw straeon dychmygol clyfar oedden ni pan ddwedon ni wrthoch chi fod yr Arglwydd Iesu Grist yn mynd i ddod yn ôl eto gyda grym. Dim o gwbl! Roedden ni'n llygad-dystion i'w fawrhydi! 17 Gwelon ni e’n cael ei anrhydeddu a'i ganmol gan Dduw y Tad. Daeth llais oddi wrth y Gogoniant Mawr yn dweud, "Fy mab annwyl i ydy hwn; mae e wedi fy mhlesio i'n llwyr" 18 Clywon ni'r llais hwn yn dod o'r nefoedd pan oedden ni gydag e ar ben y mynydd sanctaidd. 
19 A dyn ni’n rhoi pwys mawr ar neges y proffwydi hefyd. Byddai'n beth da i chithau dalu sylw i’r neges honno. Mae fel lamp sy’n goleuo rhywle tywyll nes i’r dydd wawrio ac i ‘seren y bore’ godi i oleuo eich meddyliau chi. 20 Mae’n hynod o bwysig i chi ddeall hyn – mai dim syniadau'r proffwyd ei hun ydy’r negeseuon sydd yn yr ysgrifau sanctaidd. 21 Dim y proffwyd ei hun oedd yn penderfynu ei fod am ddweud rhywbeth. Er mai pobl oedd yn gwneud y siarad, yr Ysbryd Glân oedd yn eu cymell nhw i siarad. Roedden nhw’n dweud beth roedd Duw am iddyn nhw ei ddweud.
Ar ddechrau’r darlleniad gwelwn fod Pedr yn ystyried mai ei waith a’i gyfrifoldeb tra mae o’n fyw ydy atgoffa Cristnogion eraill (ei frodyr a’i chwiorydd yn y ffydd) i ddal ati ac i gofio ffeithiau’r ffydd. Rhaid cael y sylfaen yma mewn concrid – bod Iesu wedi marw dros ein pechodau ni, yn aberth i wneud iawn am ein holl fethiannau.

Yn adnodau 14 a 15 dyn ni’n dysgu bod bywyd Pedr bron â gorffen. Yn yr amser sydd ganddo ar ôl mae o’n benderfynol ei fod am ddal ati i atgoffa Cristnogion o hanfodion y ffydd. Mae o eisiau gwneud yn siŵr na fydd ffeithiau’r ffydd yn marw hefo fo.

Mae neges Pedr yn adnod 16 yn un difrifol – nid chwedlau dychmygol ydy sail y ffydd Gristnogol; nid mytholeg ydy Cristnogaeth fel hanesion y duwiau a duwiesau Groegaidd a Rhufeinig. Roedd Pedr a’r disgyblion eraill yn llygad-dystion  i waith a bywyd Iesu Grist ar y ddaear. Fe welon nhw o’n cael ei groeshoelio.  Gwelodd dros 500 o bobl Iesu ar ôl iddo ddod yn ôl yn fyw. Ffeithiau, nid chwedlau a breuddwydion, ydy sail y ffydd Gristnogol.
Clywodd nifer o dystion lais Duw yn dweud "Fy mab annwyl i ydy hwn; mae e wedi fy mhlesio i'n llwyr"  ar ôl i Iesu gael ei fedyddio. Cafodd Iesu ei weddnewid, ac roedd Pedr, Iago ac Ioan yn dystion i’r digwyddiad. Mae tystion wedi gweld ac wedi cofnodi hanes Iesu ar y ddaear.

Nid yn y Testament Newydd yn unig mae hanesion am Iesu Grist. Mae’r Hen Destament hefyd yn sôn amdano cyn iddo ddod i’r byd fel dyn – mae ‘na broffwydoliaethau amdano. Dyn ni’n gallu eu darllen a gweld eu bod wedi dod yn wir ym mywyd Iesu (dau enghraifft ydy Eseia 53 a Micha 5: 2-5).
Mae gair Duw yn y Beibl fel ‘lamp sy’n goleuo rhywle tywyll nes i’r dydd wawrio.’ Mae cerdded yn y goleuni yn cadw ein traed yn ddiogel ar y llwybr cywir. Tywyll ydy’n bywydau naturiol ni, gan ein bod ni’n bobl bechaduriaid. Ond mae Gair Duw’n gallu’n goleuo ni. Trwy bregethu’r gwir mae pobl yn dod i gredu yn Iesu Grist – golau’n sgleinio mewn lle tywyll. 

Nid syniadau pobl sydd yn y Beibl – ond yr hanesion mae Duw wedi dewis eu datgelu er lles ei bobl. Yr Ysbryd Glân oedd yn arwain y proffwydi i gofnodi gwahanol ffeithiau. Rhaid cydnabod mai Gair Duw ydy’r Beibl cyn y medrwn ni gael maeth ohono.

Neges o newyddion da ydy’r efengyl sydd yn y Beibl. Neges gyda sail hanesyddol, ffeithiol. Nid mytholeg na dychymyg dyn sydd yma. Ac mae Pedr am wneud yn fawr o’r amser sydd ganddo ar ôl i ogoneddu Duw a dweud wrth bawb am hanfodion y ffydd. Gobeithio y gallwn ni wneud yr un peth.

